
“ትብፃሕ ንመንእሰይ ወለዶ ትግራይ”
ትግራይን ተጋሩን ንውሕ ዝበለ ታሪክ ዘለና አህዛብ እንትንከውን፣ታሪክና፣ሓድግታትናን፣ክብርናን
ዝገልጹ ብኢድ ዝድህሰሱ፣ብዓይኒ ዝርአዩ  አብ መሬት ዝርከብ ቅርስታትና፣ነባራይ
ባህልታትናን፣ፊደላትናን፣ሃይማኖታዊ አስተምህሮታትና ካብ ውሉድ ንወለዶ እናተማሓላለፉ ናብዚ
እዋና እዙይ በጺሖምስ፣ንጥቀመሎምን፣ንጽሕፈሎምን እኳ አለና።
ታሪኽ ተጋሩ ድሕሪ ውድቀት ናይ አኽሱም ስልጣነ፣ዋላ ንላስታ ላሊበላ እንተኸደ ባዕሉ እቲ ነባራይን
ሎሚ ዝንሄ ታሪኽ ከምዝነግረና፣ አገወቶትን፣ትግራዎትን ተኸባቢሮም፣ተፋቒሮምን እናተሓጋገዙ
ይነብሩ ስለዝነበሩ አብ ሞንጎኦም ብዙሕ ፍልልይ አይነበረን።ኮይኑ ግን ሽዋውያን አብ አጋ መወዳእታ
፲፫ ክፍለ ዘመን ስልጣን አገው ናብ ግዝአቶም እንትወስድዎ፣ አገዎቶት ጥራሕ እንተይኮነ
ዝተቓወሙዎም ኮላይ ተጋሩ አብ ጎኒ አገዎቶት ኮይኖም ስልጣን ሽዋ ብዘይ ሕጋውን፣ ሞለኮታዊ
ስርዓትን፣ ይውሰድ ከምዘሎ ብምጥቃስ ተኸራኺሮም ግን አይሰመረሎምን።
ድሕሪኡ ሽዋውያን አብ ልዕሊ አገውን ተጋሩን ዝነበሮም ስልጣን ንምሕያል ዝተፈላለዬ ዓይነት
በደልን ግፍዕን እናፈጸሙ እንትመጹ፣ብፍላይ ከባቢ መወዳእታ ፲፬ ክፍለ ዘመን፣ ንጉስ ዘርአያቆብ
አብልዕሊ ካህናት ትግራይን፣ ሃይማኖት ትግራይን ዝፈጸሞ ብረዛ ሃይማኖትን፣ጨፍጫፍ ካህናት
ደቂቀ እስጢፋኖስን ግን ታሪኽ ክርስኦ ዘይኽእል ሕማቕ ታሪኽ ሽዋውያን አብ ልዕሊ ተጋሩ እዩ።
ምስ እዙይ ጎኒ ንጎኒ ሕዝቢ አገውውን፣ማንነቱ ብአምሓሩ ተዓብሊሉ፣ባህሉን ቋንቁኡን እናጠፍአ
ተረጊጹ ክሳብ ሎሚ ይነብር አሎ። ሕዝቢ ትግራይ ድማ ብፍላይ ብመሪሕነት ራእሲ ስሑል
ሚካኤል፣እቲ ንነዊሕ እዋን እናተዳኸመ መፂኡ ዝነበረ ሓይልን መሪሕነት ተጋሩ ደንፊዑ ዋላኳ
እንተተላዕለ፣ራእሲ ስሑል ሚካኤል ገዛኢ ጎንደር ንጉስ ኢዮአስ ከድሕኑ ብ፼፯፻፸ዓታት ንጎንደር
ምስ ከዱ፣መራሕቲ ትግራይ ዝነበሩ ራእስታት በቢወነኖም ፋሕጭርንጋሕ ስለዝበሉ ሓደ ጥርኑፍ
ምሕደራ ብዘይምንባሩ እቲ ተራእዩ ዝነበረ ሓድነት ፈርከሽ ከሽ ኢሉ።ራእሲ ስሑል ሚካኤል
ንመሬት ትግራይ ምስተመልሱ ዕድሚኦም ደፊኡ ስለዝነበረ ስራዊቶም ምስኦም ስለ
ዘይተመልሰ፣ተስፋ ትግራይ ጸልመተ። ድሕሪኡ፣ትግራይ ክሳብ ፼፰፻፶ታትን ንግስና ሃጸይ ዮውሃንስ
፬ይ ድማ አደዳ ገዛእቲ ጎንደር ክኸውን ተገደደ።ብፍላይ ደጃት ማርዬን፣ደጃት ውቤን ድማ እቶም
ዝኸፍኡ ጨካናት ነበሩ።
አብ ግዜ ሃጸይ ዮውሃንስ ፬ይ፣ብወታደራዊ መሪሕነት ራእሲ አሉላ አባነጋ ወዲ ዕቑቢ ትግራይ
ብብርኺ ሃገር እንይኮነስ ብብርኪ ዓለም ንፋሺስት ጣልያን አብ ዝተፋላለዩ ዓውደ ውግአት፣ከምኒ
ስሓጢ፣ዶግዓሊን ዓድዋን ንምጥቃስ ዝአክል፣ገጢሙ ጸላእቱ ብምሕፋር ትግራዋይ ርእሱ አቕኒዑ
ክኸይድ ድማ ካአለ።ይኹንምበር ነዊሕ እንተይከድና፣መራሒና አቦና ሃጸይ ዮውሃንስ ፬ይ አብ ዄናት
መተማ ምስተሰዉኡ፣ዋላኳ ንወዲ ሓዎም ንመንገሻ ብወራሲ ዙፋኖም ሕድሪ ሂቦም
እንተሓለፉ።ራእሲ አሉላ ብዝተዋሃቦም ሕድሪ ንመንገሻ ንጉስ ናይ ኢትዮዺያ ጌሮም አብ ከተማ
አኽሱም እንተንገስዎ፣አብ ጎኑ ዝነበሩ መሳፍንቲ ብዝነበሮም ሕዱር ጽልኢት ናይ ራእሲ
አሉላ፣መንገሻ ምኽሪ መሳፍንቲ ትግራይ እናሰምዐ፣ብምኻዱ፣መሳፍንቲ ትግራይ ብዝነበሮም ሕርፋን
ስልጣን ንመንገሻ ዓጂቦም ንሽዋ ብምኻድ ንግስናን መንገሻን፣ስልጣን ተጋሩን ንሚልሊክ
ብ፼፰፻፹ታት አረኪቦም ንትግራይ ተመልሱ።
እንደገና እታ ምዕምባብ ጀሚራ ዝነበረት ዓርሰ እምነትን ጀግንነት ተጋሩን፣ካብኒ ማርዬን ውቤን
ብዘይናአአስ ግፍዕን ጨፍጫፍ ዘርኢ ተጋሩን ብንጉስ ምኒሊክ ተደገመ።ብፍላይ ምኒሊክ ሽዋ



ክትህፍትምን ክትምዕብልን፣ትግራይ ክትደክን ክትቅጥቀጥን አለዋ ዝብል ትልሚን ባህጊን ሒዙ ብዕሊ
ናብ ግብሪ አተወ።ከምኡውን እቲ ፍንፃሕ መሰንገሉ ዝኾነ ሕንጠይ ሓዉ ሕዝቢ ላዕለዋይ ትግራይ
ኤርትራ ብዝብል ሓዱሽ ሹም ለጢፉ ንመግዛእቲ ፋሽቲ ጣልያን ብምሃብ ትግራዋይነት ሓይሉ
ብምኽፋል ዝተፃወቶ ግደ ነዚ ሎሚ እንርእዮ ዘለና ጎንፂ ክልተ አሕዋት ብምፍጣር ሓይሊ ትግራይ
ገሚዑ ተፃወተልና።
ድሕሪ ካልአይ ወራር ጣልያን፣ብጊዜ ንጉስ ሃይለስላሴ ዝተገብረ ውግእ ድማ ብፍላይ ሕዝቢ ትግራይ
ብዘይ ሓጋዚ ንወታደራት ጣልያን ልዕሊ ፯ አዋርሕ እንትዋጋእ፣ መጨረሽትኡ ጣልያን ትግራይ ሓሊፉ
ወሎን ሽዋን ምሓዝ ምስጀመረ፣ወያ ንጉስ ንባዕሉን ስድርኡን ብባቡር ጽዒኑ ንዓዲ እንግሊዝ ሃደመ።
ንጉስ ሃይለስላሴ ድሕሪ ፭ዓመት ህድማ ብሓገዝ መንግስቲ እንግሊዝ ናብ ስልጣን ምስተመልሰ፣
ንስልጣነይ እሺ ኢሉ ዘይግዛእ ሕዝቢ ትግራዋይ ጥራሕ እዩ። ብምባል ዓቐኑ ዝሓለፈ ግብሪ አብ ልዕሊ
ሕዝቢ ትግራይ አውረደሉ። ሕዝቢ ትግራይ አብ ልዕሊ ድኽነቱ ኮነ ተባሂሉ
ንኽደኪን፣ሞራሉን፣ስነልቦኑኡን ክትንከፍ ብጥበብ ተአወጀሉ።ሕዝቢ ትግራይ ግን ወጊድ
ንመግዛእቲ፣እምቢ ብምባል ብኒ ባዓል “ብላታ ሃይለማርያም ረዳ” ዝምራሕ ወያናይ ቓልሲ
ተጀመረ።እቲ ቓልሲ እናተጓሃሃረን ሕዝባዊነቱ እናሓየለ ምስከደን ድማ ሃይለ ስላሴ ምስ መንግስቲ
እንግሊዝ ብምምስጣር ብነፈርቲ ዝተዓጀበ ደብዳብ አየር አብ ልዕሊ ከተማታት ማይጨውን፣ሕዝቢ
ራያን፣ብኬሚካላት ደብደቦም።ብኡኡውን ጠጠው አየበለን። መግዛእታዊ ትሕዝቱኡ መሬት ራያ
ንወሎ፣መሬት ወልቃይት ንቤጌምድር ቆራሪሶም ብድኽነት ከጽንትዎ ፈተኑ።ከም ውጽኢቱ ድማ
ቓልሲ ቀዳማይ ወያነ ንግዚኡ ተዓፈነ።
ሃይለ ስላሴ ብናይ ተማሃሮ ምንቅስቓስ ካብ ስልጣኑ ምስተወገደን፣ሃይለስላሴ ብደርጊ
ምስተቐትለን፣ብኻሊእ ወገን ድማ እቲ ተዳፊኑ ዝነበረ ቓልሲ ሕዝቢ ትግራይ ንኻልአይ እዋን
ብ፼፱፻፷፯ ዓም ብግዱሻትን ገስገስቲን ተማሃሮ ዩንቨርስቲ ብምጥያሽ፣ እቲ ብወለድና ተጀሚሩ
ዝነበረ ኮይኑ ግን ሳአን ፖለቲካዊ ብስለትን፣መረዳእታ ከይዲ ዓለማዊ ፖለቲካን እንተይጠፍዐ ተዳፊኑ
ዝነበረ ቓልሲ ሓርነት ብምጅማር መብዛሕትኡ መንእሰይ ትግራይ ዝተሳተፈሉን፣ዝተጋደለሉን።
ብረታዊ ቓልሲ ካልአይ ወያነ፣ብመሪሕነት ሕዝባዊ ወያነ ሓርነት ትግራይ ተወሊዑ።ድሕሪ መሪር
ቃልሲን ከቢድ መስዋእቲ መናእሰይ ትግራይ ብ፼፱፻፹፫ ዓም ትግራዋይ ካልአይ ርእሱ ብዘየድንነሉ
መልክዕ እቲ ካብ አፍሪካ ዝላዓለ ዘመናዊ ዕጥቅን በዝሒ ሰራዊትን ዝነበሮ ስርዓት ደርጊ ድዋዕዋዕ
አቢሉ ብምድምሳስ፣ትግራዋይ ንሓንሳብን ንሓዋሩን ጀግንነቱ ንባዕሉን ንጸላእቱን ንዓለምን ከረጋግጽ
ገበረ።
ድሕሪኡ ሎሚ ብኸመይ ናብዚዝንሄናሉ ብርኪ በፂሕና ዝብል ሕቶ ውሽጣዊ ጸገምና
ብዘየግድሽ፣ቓልሲ ቀዳማይን፣ካልአይ ወያነን ግን ንሕዝቢ ትግራይዘይሕለል መቐይሮ ነጥቢ ኮይነን
ትማሊ ብዝተገብረ ቓልሲን መስዋእቲን አብ ልቢ ደቅና ብዝተነድቀ ናይ ሳዓራይነት ናይ ወለዶም
ጀግንነት፣ሎሚ ደቅና መናእሰይን፣ዋዕሮታት ትግራይን፣ዓለም እዝና ብዝጽመመትሉ፣ዓይና
ብዝሸፈነትሉ፣ሕዝቢ ትግራይ ቅሉዕ ናይ ምጽናት ዘርኢ ትግራዋይ እንትእወጀሉ፣አነስ ወዲመን ኮይነ
ወዲቶም ተዄሶም ዘይስሕቱ፣ንሓቅን ንዓላማን፣ንትግራዋይ ክብርን ማንነትን ሓንቲ ሂወቶም
ዝስዉኡ እኾ እዬ።አነ ጠጠው ኢለስ አደይ ክትድፈር አነ ጠጠው ኢለስ አያይ ክዋረድ አነ ጠጠው
ኢለስ ክብርቲ ሓፍተይ ብሻዕብያን ብወረርቲ አምሓራ ክትድፈር ኢሉ በእንተ ህላወ ትግራይ ይኳሻሕ
አሎ።



ክቡር መራሒና ነብስሄር መለስ ዜናዊ ከምዝበሎ አንቱም መናእሰይ እዚ ኩሉ ሽንጥሮታት ብደምን
አዕጽምቲን አያታትኩምን፣አዴታትኩምን ዝጠጠዐ እዩሞ እቲ ኹነታት እንተተፈጥረ ሕድሪ
አያታትኩምን፣አዴታትኩምን ከይተዕብሩ ከም ዝበሎ፣እንሄ ድማ መንእሰይ ወለዶ ትግራይ ንዓለም
ብዘደንጸወን፣ንትግራዋይ ዳግማይ ርእሱ ናብዘየድንነሉ ብራኸ ሰቒልዎ።
እዛ ጽሕፍተይ እዚአ ብፍላይ እዚ ቕነዚይ ዋዕሮታት ትግራይ ባዓል አሸንዳ እተኽብራሉ እዋን
ስለዝኾነ ርሑስ ባዓል ይኹነልክን፣እናበልኹ አብ መበል ፳፩ ኽፍለ ዘመን ዋላ ሎሚ ንግዚኡ ቐልቢ
ዓለም ናብ ዩክሬይን ዝሃበሉ እንተኾነ፣መናእሰይ ትግራይ ብእዋንኩም ተዋዳዳራይ ታሪኽ ዘይርከቦ
ታሪኽ ሰሪሕኹም አብ ውሽጢ ዓዲ ንዘሎ ትግራዋይ፣አፍታ ጠላምን ካሕዳምን ንዘሎ
ትግራዋይ፣ብፍላይ ግን ነቲ እንጀራ ደልዩ አርሒቑ ዝተሰደደ ዳያስፖራ ትግራይ ብቓላት ዘይግለጽ
ክብርን ኩርዓትን ሂብኹሙና ኢኹምሞ ክብረት ይሃበልና።ብዝኸድክም ሰቲ ርገጹ።ኩርዓት
አያታትኩምን ሓበን ደቅኹምን ኢኹምሞ ዕገቡ፣ኹርዑ ያዒስ ሕዝቢ ትግራይ።
ትግራዋይ ዄናት እንተይጀመረ ብስነልቦኑኡ ዝስዕር ሳዓራይ ሕዝቢ እዩሞ አጆና።
ክብርን ሞገስን ንቶም በእንታይን፣በእንታኻን፣በእንታኺን ኢሎም ዝወደቑ ናይ ትማሊን ናይ ሎሚን
ስዉአትና ይኹን።
እዚኹሉ መከራን ግፍዒን ሓሊፉ ትግራይ ብደቓ እትህነጸሉ እዋን ቀሪቡ አሎ።
ትግራይ ብዘይ ጥርጥር ትስዕር
የቐንየለይ
ሙሉጌታ በሪሁ

